
Түйін/түйінді ойлар
Қазақстанның травматология және ортопедия саласында қолданылатын медициналық өнімдердің импортқа толық 

тәуелді болып келеді. Салада импортты алмастыруға бағытталған іс-шаралардың бастамасы болғанымен, өндірістің қаражат 
жеткіліксіздігі себебінен қарқынды дамымай  отыр.

Көтерілген мәселені шешуде біз ұйымдастырушылық саясаттың келесі нұсқаларын ұсынамыз: травматология және 
ортопедия саласында қолданылатын медициналық отандық өнімдер өндірісін дамытуды аяқтандыру үшін нормативті-
құқықтық және экономикалық, әсіресе инвестиция тарту мәселелерінде мемлекет тарапынан қолдау көрсету; травматология 
және ортопедия саласында қолданылатын медициналық өнімдер өндірісінің бәсекеге қабілетті дәрежеде дамуы мен импортты 
толыққанды алмастыру мүмкіндігіне жетуі үшін осы процесске қатысушы  тараптардың өкілдерінің кәсіби деңгейін жоғарылату; 
травматология және ортопедия саласында отандық медициналық өнімдердің клиникалық әсерлілігі мен қауіпсіздігі бойынша 
дәлелдемелі клиникалық базаны қалыптастыру үшін көпжылдық кешенді ғылыми-тәжірибелік бағдарлама құрастыру.

Біз ұсынған саясаттың үш түрі бірін-бірі өзара толықтыруға бағытталған. Аталмыш саясат нұсқаларын біріктіріп 
жүзеге асыру отандық травматология және ортопедия саласында қолданылатын медициналық өнімдердің өндірісін дамытуда 
септігін тигізеді. 

Травматология және ортопедия саласында қолданылатын медициналық өнімдер (протездер, импланттар, түрлі 
пластиналар және т.б.) бойынша импортты алмастыру экономикалық тұрғыда өте тиімді. Алайда отандық өндірісті 
аяқтандыру үшін мемлекет тарапынан нормативті-құқықтық және экономикалық қолдау қажет болса, ал өндіруші тараптан 
оның өз потенциалын жетілдіруі керек.

Салада қолданылатын медициналық өнімдер өндірісін аяқтандырып, импортты алмастыруға қол жеткізген соң, 
дайын тауарларды өткізу нарығын (экспорт) жетілдіруге байланысты қиындықтар туындауы мүмкін. Сондықтан отандық 
травматология және ортопедия саласында импортты алмастырудың алдымен ішкі сұранысты қамтамасыз етуге бағытталған 
«вертикалды» стратегиясы қолайлы болмақ.

Түйін сөздер: травматология және ортопедия, отандық медициналық өнімдер, импортты алмастыру, Қазақстан.

 Кіріспе
Жалпы медицина саласында, оның ішінде 

травматология мен ортопедияда қолданылатын 
медициналық өнімдер өндірісі әлемнің дамыған 
елдерінде тиімді жолға қойылған. Әлем нарығында 
өндіруші компаниялар аталмыш салада қолданылатын 
медициналық өнімдерді, әсіресе эндопротездерді 
жеткізуші ретінде тұрақты көшбасшылық орында 
[1,2]. Травматология мен ортопедия саласында 
емнің хирургиялық жолдарының белсенді дамуы 
клиникалық тәжірибеге имплант дайындау секілді 
жаңашыл технологияларды енгізумен тығыз 
байланысты. Ал жаңашыл технологиялар, өз кезегінде, 
бәсекеге қабілетті болуы үшін клиникалық әсерлілігі 
жоғары және экономикалық тұрғыда тиімді болуы тиіс 
[2-6].

Қазақстан Республикасында отандық 
өндірісті дамыту мен импортты алмастыру мәселесі 
Елбасының 2018 жылдың 10 қаңтарындағы 
«Төртінші өнеркәсіптік революция жағдайындағы 
дамудың жаңа мүмкіндіктері» атты Жолдауында 
индустрияландырудың аса маңызды шарты ретінде 
қарастырылған болатын [7]. Бұл бағыттың дамуына 
отандық фармацевтика саласы өз үлесін белсенді 
қосып келуде.

Травматология  және  ортопедия  саласында ең 
жиі кездесетін хирургиялық ем түрлері – жамбас және 
тізе  буындарын эндопротездеу болып табылады. Еуропа 
елдерінде эндопротездеу жасалынған науқастардың 
орташа жасы 70 жастан асқан болса, Қазақстандағы  
науқастарды орташа жасы ±50 жас  болып табылады. 

Егер протездің қызмет ету ұзақтығының 10 
жылды құрайтынын ескерсек, уақыт өте келе бұл 
категориядағы науқастарға қайта ревизиялық ота 
жасау қажеттігі арта түсетінін байқауға болады. 
Академик Н.Ж. Батпенов атындағы Ұлттық ғылыми 
травматология және ортопедия орталығының (ҰҒТОО) 
ресми ақпараты бойынша 2019 жылы республикада 
көрсетілген жоғары технологиялық медициналық 
көмектің (ЖТМК) 25,7%-ы (жасалған отаның жалпы 
саны - 4618) жамбас буынының эндопротездеу болса, 
55,97% - осы буынның эндопротезінің ревизиясы 
болған. Тізе буынын эндопротездеу 2019 жылы сала 
бойынша көрсетілген ЖТМК-тің 34,7%-ын (жасалған 
отаның жалпы саны - 6231) құраса, ал 22,28% - тізе 
буыны протезінің ревизиясы болған [8]. Науқастардың 
ағымы көп болғандықтан, елде эндопротездеуден 
кейінгі ревизиялық ота жасату үшін кезекке тұру 
уақыты 3 жылға дейін созылады. Сондықтан, салада 
қолданатын медициналық өнімдерді, оның ішінде 
протездер мен импланттарды ел территориясында 
өндіру – Қазақстан Республикасында импортты 
алмастыру саясатының аясында жүзеге асырылуы тиіс 
тиімді шешім екені күмәнсіз.

Біз ұсынған аналитикалық шолудың мақсаты 
– отандық травматология және ортопедия саласында 
қолданылатын медициналық өнімдер өндірісін дамыту 
арқылы импортты алмастыруға қатысты сұрақтардың 
ағымдағы жағдайын бағалап, мәселені шешуге 
арналған саясаттың нұсқаларын құрастыру.

 

 Мәселенің жалпы сипаттамасы мен ауқымы
Өндіріс саласында импортты алмастыру 

саясатының әлемдік және отандық тәжірибесіне 
шолу

Жалпы әлемде өндірістік сала бойынша 
импортты алмастыру тәжірибесінің тарихын зерттей 
келе Латын Америкасының және Оңтүстік-Шығыс Азия 
елдерінің (Сингапур, Вьетнам және т.б.) тәжірибесіне 
назар аудардық. Өткен ғасырдың ортасындағы Латын 
Америкасының тәжірибесі елде импортты алмастыру 
үшін тым көп тауар түрлері қамтылғандықтан, 
енгізілген саясат мемлекет тарапынан жұмсалған 
орасан шығындарға алып келді. Ұлттық нарықтың 
жабық болуы елде монополиялардың пайда болып, 
өндірілген тауарлардың бәсекеге қабілеттілігі 
төмендеді. Технологиялық даму артта қалып, өндірістің 
жұмысы тиімсіз, ал тауардың бағасы жоғары бола 
бастады. Бұл факторлар Латын Америкасында өндіріс 
саласының стагнацияға ұшырауына алып келді [9,10].

Ал Оңтүстік-Шығыс Азия елдеріндегі импортты 
алмастыру саясаты жұмсақ, импорт пен экспорттың 
тепе-теңдігін сақтау арқылы жүзеге асырылды. Яғни 
бастапқыда ішкі нарықтың қажеттілігіне бағытталған 
саясат біртіндеп экспортта да көсбасшылық 
көрсеткіштерге қол жеткізді [11]. Әлемнің көптеген 
дамыған елдері жоғарыда аталып кеткен екі түрлі 
тәжірибеге сүйене отырып, импортты алмастыру 
саясатын құрастырған болатын. Жалпы айта кетсек, 
импортты алмастыру импорт-экспорт тепе-теңдігін 
сақтаған кезде тиімді нәтиже көрсетеді. Импортты 
алмастыру саясатының негізі – өнімнің бәсекеге 
қабілеттілігі мен саясатты ішкі нарықтан сыртқы 

нарыққа қарай біртіндеп бейімдеу болып табылады.
Әрі қарай біз Кеңес үкіметі ыдырағаннан соң 

экономикалық тұрақсыздыққа ұшыраған көршілес 
елдердің саясатын қарастырдық. Бұл елдерде импортты 
алмастыру саясаты елдегі жалпы макроэкономикалық 
ахуалға, ішкі және сыртқы инвестицияның көлеміне 
байланысты әр түрлі деңгейде екені байқалады [9,10]. 
Қазақстан секілді пайдалы қазбалары мол мемлекеттер 
өңдеу өнеркәсібінде ұлттық өндірістің жоғары 
көрсеткіштеріне қол жеткізгенімен, жеңіл өнеркәсіпте 
және ауыл шаруашылығы өнімдерінде баға бәсекесі 
мен кедендік кедергілердің азаюына байланысты 
ұтымды жағдайда емес. 

Қазақстанның импортты алмастырудағы 
саясаты

Тәуелсіз Қазақстанда импортты алмасу 
саясатындағы алғашқы ірі қадам - «Жеңiл және 
тамақ өнеркәсiбi салаларында импорт алмастырудың 
2001-2003 жылдарға арналған бағдарламасы» болды 
[12]. Алайда саясаттың бірінші кезеңі стратегиялық 
тұрғыда мықты болғанымен айтарлықтай 
экономикалық оң нәтиже  көрсете алмады. Елімізде  
импорт  алмастырудың екінші кезеңінде «Қазақстан 
Республикасын үдемелі индустриялық-инновациялық  
дамыту   жөніндегі    2010-2014 жылдарға арналған 
мемлекеттік бағдарламасы» қабылданған болатын 
[13]. Бұл кезең ел экономикасын әртараптандыру мен 
шикізатқа тәуелділікпен күресуге бағытталып, едәуір 
оң нәтиже көрсетті. Осы бағытта дамудың үшінші 
кезеңі «Қазақстан Республикасын индустриялық-
инновациялық дамытудың 2015-2019 жылдарға 

арналған мемлекеттік бағдарламасы» аясында 
жүзеге асырылды. Бұл жолы бағдарлама жеңіл және 
ауыр өндірісті ғана қамтып қоймай, түрлі ғылыми-

инновациялық бастамаларды, стартаптар мен 
кәсіпкерлікті қолдау бағыттарын қамтыды [14]. 

 Медициналық өнімдерде импортты алмастыру
Медицина саласындағы импортты алмастыру 

саясаты қазіргі таңда дамушы елдерді аса 
қызықтыратын бағыт болып табылады [3]. Біз Ресейдің 
медициналық өнімдерде импортты алмастыру 
саясатын өз тәжірибемізде қолдануға ыңғайлы деп 
тауып, оны кеңінен талдап кетуді шештік.

Ресейде медициналық өнімдер бойынша 
импортты алмастыру 2010 жылдары бастау алып, 
«Фармацевтикалық және медициналық өндірісті 
дамытудың 2013-2020 жылдарға арналған 
бағдарламасының» нәтижесінде ел нарығындағы 
отандық медициналық өнімдердің 40%-ға, ал 
экспорттың пайыздық үлесі 16%-ға жеткізуді көздеді 
[15]. Нақты травматология және ортопедия саласында 
импортты алмастыру 2014 жылдары бастама 
алды [16]. Бұл Ресейге шетел тарапынан қойылған 
түрлі халықаралық экономикалық санкциялардың 
салдарынан ел экономикасының өсуіне үлес қосуға 
бағатталған шара болатын. Нәтижесінде елге кіретін 
импорттық өнімдерге заңнамалық шектеулер 
қойылды да, елде шетелдік инвесторлармен бірлескен 
өндіріс кеңінен етек алды. Атап айтсақ, 2015 жылы 
«Smith & Nephew» және «Мойе Керамик Имплантанте» 
компаниялары нарыққа кіре бастаса, 2018 жылы 
венгерлік травматология және ортопедия саласындағы 
өндіруші «Sanatmetal» Обнинск қаласында өндіріс 
орнын ашты. Біз өз тарапымыздан көршілес елдің бұл 
саясатының нәтижелерін бақылаудамыз. 

Қазақстан сирек кездесетін металлдардың 
қазба жұмысымен айналасатындығына қарамастан, 
елде протез сынды медициналық өнімдер өндірісінің 
дамымауы себебінен импортқа толық тәуелді 
болып келеді. Бүгінде еліміздің травматология 
және ортопедия саласында әлем нарығында жоғары 
сапасымен танылған АҚШ, Германия, Франция және 
Польша елдерінің металл құрылғылары қолданылуда. 
Бұл протез өнімдерінің бағасы орташа есеппен 450-
600 мың теңгені құрайды.  Елімізде  жамбас  және  тізе 
буындарына жасалатын эндопротездеу оталарының 
саны жылына шамамен 11 мыңнан асатындығын, 
әрі ревизиялық отаға кезекте тұрған науқастардың 
көптігін ескерсек, импортқа тәуелділіктің 
экономикалық тұрғыда тиімсіз екені айқын.

Салада импортты алмастыру саясатының 
алғашқы қадамы ретінде 2018 жылы Шығыс-Қазақстан 

облысының әкімі Д.К. Ахметовтің бастамасымен 
«Медицина саласында қолдану мақсатында титан 
және басқа да сирек кездесетін металлдардан жасалған 
өнімдерді жасау» бағытындағы іс-шараларды жүзеге 
асыруды реттеу үшін арнайы жұмыс тобы құрылған 
болатын. Аталмыш жұмыс тобының құрамына «Үлбі 
металлургия зауыты» акционерлік қоғамының, 
Д.Серікбаев атындағы Шығыс-Қазақстан мемлекеттік 
техникалық университетінің (ШҚМТУ), Шығыс-
Қазақстан облысы Денсаулық сақтау басқармасының 
және ҰҒТОО өкілдері кірді. Медицина саласында 
қолдану мақсатында титан және басқа да сирек 
кездесетін металлдардан жасалған отандық өнімдерді 
өндіру жұмыстарын тиімді ұйымдастырудың Жол 
картасы құрылды. Осы іс-шараның аясында біздің 
орталық ШҚМТУ-не 8 өнертабыстық патентін ұсынып, 
еліміздің травматология және ортопедия саласының 
клиникалық тәжірибесінде ең жиі қолданылып келген 
медициналық өнімдердің тізімі мен осы өнімдерге 
бір жыл ішінде республикалық ауқымда туындайтын 
қажеттілік көлемі анықталды. Жол картасының 
аясында Польшаның «Chm» зауытымен тәжірибе 
алмасып, жалпы сомасы 1 млн теңге құрайтын үлгілер, 
атап айтқанда, 3D принттинг әдісі арқылы сүйек 
остеосинтезіне арналған пластиналар мен омыртқа 
жотасына арналған кейдж құрылғылары сатып 
алынды. Клиникаға дейінгі зерттеу аясында ҰҒТОО 
Ұлттық биотехнологиялар орталығымен бірлесе 
отырып, титан-тантал-ниобий (Ti-Nb-Ta) металлдары 
қорытпасының биологиялық үйлесімділігін бағалау 
мақсатында 40 қоянға зерттеу жүргізді. Зерттеудің 
гистоморфологиялық нәтижелері имплантацияның 
30-шы, 60-шы және 90-шы күндері сүйек тініне улы 
әсер етпейтіндігі дәлелденді. 

Сонымен, отандық травматология және 
ортопедия саласында медициналық өнімдерді 
қолдануда импортты алмастыру бойынша іс-
шаралардың бастамасы бар. Алайда, бүгінгі таңда 
қаржыландырудың кешіктірілуіне байланысты Жол 
картасы аясындағы іс-шаралар өз жұмыс кестесінен 
біршама кешіктіріліп, клиникалық зерттеулер жүргізу 
мәселесі жүзеге аспай отыр.

 Мәселенің негізінде жатқан факторлар
Біз   жоғарыда   атап   кеткендей,  мәселенің  

негізінде жатқан бірінші фактор – қаржыландыру. 
Көршілес елдердің тәжірибесі мемлекеттік 
бағдарламалар аясында қаржыландыру мен 
инвесторлар тарту арқылы дамығанын байқауға 
болады [3-6,15,16]. Импортты алмастыру саясатын 
жеткілікті деңгейде қаржылай қамту арқылы 
кадрларды даярлау, тәжірибе алмасу, өндірісті 
техникалық қамту секілді біршама мәселелерді шешуге 
мүмкіндік бар. 

Мәселенің астарында жатқан екінші фактор 
– отандық өнімдердің мемлекеттік тіркеуден өту 
кезеңіндегі кедергілердің орын алуы. Еуропалық 

экономикалық одаққа мүше елдерде, оның ішінде 
Қазақстан Республикасында жаңа (түпнұсқа), яғни 
аналогтық емес медициналық өнімдерді тіркеу 
рәсімдері сәйкес ұлттық рәсімдерге қарағанда оңай 
әрі қарапайым болғандықтан, бұл жағдай шетелдік 
өнімдердің елімізде бәсекеге қабілеттілігін арттырып, 
саланың дамуына белгілі бір кедергі келтіріп келеді. 
Себебі шетелдік медициналық өнімдерді тіркеу рәсімі 
бір кезеңді, әрі дамыған компаниялардың отандық 
клиникалармен тығыз байланысы жылдар бойына 
қалыптасқан [4,5].

Жалпы, отандық травматология және 
ортопедия саласында импортты алмастырудың екі 

жолы болмақ: алғашқысы - ауқымды қаражатты қажет 
ететін жаңашыл медициналық өнімдерді өндіру болса, 
екіншісі – шетелдік аналогты өнімдердің елімізде 
өндірілуін дамыту. Аталған екі жол да экономикалық 
тұрғыда тиімді, бірақ отандық медициналық өндіріс 
саласын дамыту мен сәйкес ғылыми зерттеулерді 
жүргізуге қаражаттың едәуір мөлшерде бөлінуі 
қажеттігін меңзейді. 

Қорытындылай келгенде, отандық 
травматология және ортопедия саласында 
қолданылатын медициналық өнімдерді өндіру үшін 
елде жұмыс күші мен ғылыми потенциал жеткілікті. 
Алайда отандық өндіріс технологияларының көлемі 
мен деңгейі төмен. Аталмыш факторды жою үшін 
мамандарды даярлау және ғылыми-техникалық 

базаны жетілдіру үлкен шығындарды қажет етеді. 
Сондықтан, саланы жетілдіруге бөлінетін шығындар 
мен импортты алмастырудың есебінен үнемделетін 
қаражатты салыстырып, болжам жасау мақсатында 
күрделі салааралық зерттеу жүргізу қажет.

Қарастырылып отырған отандық өнімдер 
бойынша импортты алмастыруды бастапқы кезеңде 
ішкі нарыққа бағыттап, болашақта экспортты 
дамытуды жоспарлау үшін келесі нәтижелерге қол 
жеткізу қажет:

-өнімдердің бәсекеге қабілеттілігін арттыру;
-тартымды баға саясатын құру;
-өнімдердің клиникалық тиімділігі мен 

қауіпсіздігін ғылыми тұрғыда дәлелдеу.
 

 МӘСЕЛЕНІ ШЕШУДІҢ ҮШ НҰСҚАСЫ 
Біз көтеріп отырған мәселені шешу саясатының 

жүзеге асыру ықтималдығы жоғары келесі үш нұсқасын 
құрастырдық: (i) Травматология және ортопедия 
саласында қолданылатын отандық медициналық 
өнімдер өндірісін дамытуды аяқтандыру үшін 
нормативті-құқықтық және экономикалық, әсіресе 
инвестиция тарту мәселелерінде мемлекет тарапынан 
қолдау көрсету; (ii) Травматология және ортопедия 
саласында қолданылатын медициналық ұйымдар 
өндірісінің бәсекеге қабілетті дәрежеде дамуы мен 
импортты толыққанды алмастыру мүмкіндігіне 
жетуі үшін осы процесске қатысушы тараптардың 
өкілдерінің кәсіби деңгейін жоғарылату; (iii) 
Травматология және ортопедия саласында отандық 
медициналық өнімдердің клиникалық әсерлілігі мен 
қауіпсіздігі бойынша дәлелдемелі клиникалық базаны 
қалыптастыру үшін көпжылдық кешенді ғылыми-
тәжірибелік бағдарлама құрастыру.

1-ші нұсқа. Травматология және ортопедия 
саласында қолданылатын медициналық отандық 
өнімдер өндірісін дамытуды аяқтандыру үшін 
нормативті-құқықтық және экономикалық, 
әсіресе инвестиция тарту мәселелерінде мемлекет 
тарапынан қолдау көрсету.

Саясаттың бұл нұсқасын қолдау үшін келесі іс-
шараларды жүзеге асыру керек деп санаймыз:

- травматология және ортопедия саласындағы 
қолданылатын медициналық өнімдер өндірісін 
дамыту мен импортты алмастырудың ұзақ мерзімді 

бағдарламасын құрастыру;
-жоғарыда аталған бағдарламаны жүзе асыруға 

кедергі келтіруі ықтимал түрлі заңнамалық және 
экономикалық кедергілерді жою; 

-отандық медициналық өнімдерді, әсіресе 
протездер мен импланттарды тіркеу рәсімдерін 
шетелдік рәсімдерге сәйкес бір деңгейде ұйымдастыру;

-баға түзу саясатын нақты құрастыру үшін 
соңғы 10-жылдық көлемінде тәжірибеде қолданылған 
импланттар мен протездер импортының шығынын 
зерттеу;

-импортты алмастыруды заңнамалық 
сүйемелдеу үшін заңгер ғалымдармен бірлесіп зерттеу 
жұмыстарын жүргізу.

2-ші нұсқа. Травматология және ортопедия 
саласында қолданылатын медициналық ұйымдар 
өндірісінің бәсекеге қабілетті дәрежеде дамуы мен 
импортты толыққанды алмастыру мүмкіндігіне 
жетуі үшін осы процесске қатысушы тараптардың 
өкілдерінің кәсіби деңгейін жоғарылату.

Бірінші кезекте импортты алмастырушы 
технологияларды өндіру, инвесторлар тарту, дайын 
өнімді апробациялау және тәжірибеге енгізудің барлық 
кезеңдеріне қатысатын тараптарды қарастырып кету 
қажет (сурет 1).

Сурет 1 - Отандық травматология және ортопедия саласында медциналық өнімдерді қолдануда 
импортты алмастыруды дамыту процесіне қатысушы тараптар

Травматология және ортопедия саласында 
қолданылатын протездер мен импланттарды бәсекеге 

қабілетті дәрежеде өндіру мен импортты толыққанды 
алмастыру мүмкіндігіне жетуі үшін осы процесске 

қатысушы тараптардың өкілдерінің кәсіби деңгейін 
саралай келе өндіруші тараптың потенциалының 
төмендігіне назар аудардық. Мәселені шешуге 
қарастырылатын қаражаттың басым бөлігі осы 
тарапты жетілдіру мақсатында, яғни техникалық 
абаттандыру мен оқу және ғылыми-техникалық база 
қалыптастыру үшін жұмсалуы тиіс.

Саясаттың 2-ші нұсқасын қолдау үшін келесі іс-
шараларды жүзеге асыру керек деп санаймыз:

- травматология және ортопедия нарығындағы 
импортты  алмастыруға қатысушы барлық 
тараптардың өзара қатынасында мүмкіндігінше толық 
ашықтыққа қол жеткізу;

- осы қатысушы тараптардың тұрақты диалогын 
ұйымдастыру;

- отандық травматология-ортопедиялық 
қауымдастықтың отандық және шетелдік өндіріс 
өкілдерімен интеграциясын арттыру;

- отандық өндірістің маркетингтік және 
инвестициялық стратегиясын күшейту.

3-ші нұсқа. Травматология және ортопедия 
саласында отандық медициналық өнімдердің 
клиникалық әсерлілігі мен қауіпсіздігі бойынша 
дәлелдемелі клиникалық базаны қалыптастыру 

үшін көпжылдық кешенді ғылыми-тәжірибелік 
бағдарлама құрастыру.

Саясаттың бұл нұсқасын қолдау үшін келесі іс-
шараларды жүзеге асыру керек деп санаймыз:

- импортты  алмастырушы медициналық 
өнімдер бойынша проспективті клиникалық 
зерттеулердің ұлттық регистрін құру;

- жаңашыл технологияларды ашуға 
ынталандыру үшін отандық зияткер донор-
ғалымдардың еңбегін тиімді компенсациялау 
жолдарын қарастыру;

- жаңашыл технологияларды тәжірибеге енгізу 
мақсатында бірлескен жобаларды жүзеге асыру үшін 
шетелдік зияткер донор-ғалымдарды тарту;

- ғылыми кадрлардың шетелдік өндірушілер 
мен ғылыми орталықтарда тәжірибе алмасуына 
мүмкіндік жасау;

- импортты алмастырушы медициналық 
өнімдерді өндірушінің болашақта тіркеу рәсімдеріне 
кететін шығын көлемін азайту мақсатында оларды 
өндіру барысында жүргізілетін клиникалық 
мәліметтерді сараптау мен бағалау бойынша зерттеу 
жұмыстарын адамның қатысуынсыз жүргізуге 
мүмкіндік ашу.

 

 Саясат нұсқаларын жүзеге асыруға арналған көзқарас
Біз ұсынған саясаттың үш нұсқасы бір-бірімен 

тығыз байланысты болғандықтан, оларды үйлесімді 
жүзеге асыру отандық травматология және ортопедия 
саласында медициналық өнімдерді өндіру мен 
импортты алмастырудың қарқынды дамуын жаңа әрі 
сапалы деңгейге көтереді деп санаймыз. Ұсынылған 
саясат нұсқалары еліміздің медицина саласының басқа 
да бағыттарында қолданыла алады. 

Саясаттың 1-ші, яғни, «Травматология және 
ортопедия саласында қолданылатын отандық 
медициналық өнімдер өндірісін дамытуды 
аяқтандыру үшін нормативті-құқықтық 
және экономикалық, әсіресе инвестиция тарту 
мәселелерінде мемлекет тарапынан қолдау 
көрсету» атты нұсқасын жүзеге асырудағы ықтимал 
кедергілер – протездер мен импланттардың отандық 
өндірісін жолға қойып, импортты толық алмастырған 
жағдайда дайын өнімді өткізу нарығын (экспорт) 
қалыптастырудағы қиындықтар. Бұл мәселені шешу 
жолы отандық өнімнің бәсекеге қабілеттілігін арттыру 
мен тартымды баға саясатын құрумен байланысты. 
Экспорт болашақтың еншісінде, ал біздің біріншілікті 
мақсатымыз – импортты алмастыру болмақ.

Сонымен қатар, СOVID пандемиясының ұлттық 
экономикаға әсерінің салдарынан болуы мүмкін қаржы 
жеткіліксіздігі де ықтимал кедергі болып табылады. 

Саясаттың 2-ші, яғни, «Травматология және 
ортопедия саласында қолданылатын медициналық 

ұйымдар өндірісінің бәсекеге қабілетті дәрежеде 
дамуы мен импортты толыққанды алмастыру 
мүмкіндігіне жетуі үшін осы процесске қатысушы 
тараптардың өкілдерінің кәсіби деңгейін 
жоғарылату» атты нұсқасын жүзеге асыруда 
ықтимал кедергі ретінде өндіруші тараптың процесске 
қатысушы басқа тараптармен интеграциясының 
болмауын қатастырдық. Бұл мәселені нормативті-
құқықтық құжаттарды бекіту кезінде ескеру қажет 
деп санаймыз. Сонымен қатар, қазақстандық өндіруші 
тараптың дамуында көршілес Ресей мен Беларусь 
мемлекеттерінің оң тәжірибесін негізге алуға болады.

Ықтимал кедергінің тағы бір түрі – тұтынушы 
тараптың, яғни науқастардың отандық өнімге деген 
сенімсіздігінің орын алуы болуы мүмкін. Әр науқастың 
таңдау құқығын ескере отырып, оған шетелдік өнімді 
өз қаражатына сатып алып емделуді ұсынуға болады. 

Саясаттың 3-ші, яғни, «Травматология және 
ортопедия саласында отандық медициналық 
өнімдердің клиникалық әсерлілігі мен қауіпсіздігі 
бойынша дәлелдемелі клиникалық базаны 
қалыптастыру үшін көпжылдық кешенді 
ғылыми-тәжірибелік бағдарлама құрастыру» 
атты нұсқасын жүзеге асыруда ықтимал кедергі тағы 
да қаржыландыруға қатысты болмақ. Бұл мәселені 
жоғарыда атап кеткендей, саясаттың алғашқы екі 
нұсқасын тиімді ұйымдастыру арқылы шешуге болады. 

 

 Қорытынды
Травматология және ортопедия саласында 

қолданылатын медициналық өнімдер (протездер, 
импланттар, түрлі пластиналар және т.б.) бойынша 
импортты алмастыру экономикалық тұрғыда өте 
тиімді. Алайда отандық өндірісті аяқтандыру үшін 
мемлекет тарапынан нормативті-құқықтық және 
экономикалық қолдау, ал өндіруші тараптың өз 
потенциалын жетілдіруі керек.

Салада қолданылатын медициналық өнімдер 
өндірісін аяқтандырып, импортты алмастыруға қол 
жеткізген соң, дайын тауарларды өткізу нарығын 
(экспорт) жетілдіруге байланысты қиындықтар 
туындауы мүмкін. Сондықтан отандық травматология 
және ортопедия саласында импортты алмастырудың 
алдымен ішкі сұранысты қамтамасыз етуге 
бағытталған «вертикалды» стратегиясы қолайлы 
болмақ.

Қаржыландыру. Бұл аналитикалық шолуды 
дайындауды сыртқы ұйымдар қаржыландырған жоқ.

Мүдделер конфликтісі. Авторлар бұл 

аналитикалық шолуды дайындауда мүдделер 
конфликтісі орын алмағанын баяндайды.

Резюме/ключевые положения
Медицинские изделия, применяемые в области травматологии и ортопедии Казахстана являются полностью 

импортозависимыми. Меророприятия, проводимые в рамках импортозамещения медицинских изделий в травматологии и 
ортопедии приостановлены из-за нехватки финансирования.

Варианты политики. Вариант 1. Нормативно-правовая и экономическая поддержка со стороны государства, в 
частности содействие в привлечении инвесторов  для развития производства отечественных медицинских изделий, применяемых 
в области травматологии и ортопедии; Вариант 2.  Повышение квалификации представителей участников  процесса по 
импортозамещению медицинских изделий, применяемых в травматологии и ортопедии Казахстана для обеспечения их рыночной 
конкурентоспособности; Вариант 3. Разработка многолетней комплексной научно-практической программы для формирования 
клинической доказательной базы по эффективности и безопасности медицинских изделий, производство которых планируется 
наладить в рамках политики импортозамещения. 

Предлагаемые нами три варианта политики взаимодополняют друг друга. Сочетанная реализация указанных вариантов 
политики позволит организовать производство отечественных медицинских изделий в области травматологии и ортопедии с 
целью импортозамещения. 



11

                                                                       Traumatology and Orthopаedics of Kazakhstan, Volume 1. Number 56 (2021)

Импортозамещение медицинских изделий в области травматологии и ортопедии (протезы, импланты, различные 
пластины и др.), безусловно, является эффективным решением с точки зрения экономики. Однако, для достижения этой цели 
необходима нормативно-правовая и экономическая поддержка со стороны государства. В свою очередь, производитель также 
должен повысить собственный потенциал. 

Мы ожидаем, что после стабилизации отечественного производства медицинских изделий в травматологии ортопедии и 
полноценного импортозамещения могут возникнут проблемы, связанные с экспортом данных изделий. Для развития отчественного 
производства медицинских изделий больше всего подходит «вертикальная» стратегия, ориентированная на внутренный рынок.

Ключевые слова: травматология и ортопедия, медицинские изделия, импортозамещение, Казахстан.

Abstract / Key messages
Medical products applied in the field of traumatology and orthopaedics of Kazakhstan are fully import phase-out. Measures carried out 

within the framework of  medical products import phase-out applied in this field have been put on hold due to lack of funding.
Policy options. Option 1. Regulatory and economic support from the state in particular an assistance in investors attracting for 

production growth of the domestic medical products applied in the field of traumatology and orthopaedics; Option 2. Upgrade training of 
participants of the process on medical products import phase-out applied in the field of traumatology and orthopaedics of Kazakhstan for 
promotion of competitiveness on the market; Option 3. Development of longstanding complex research and practice program for formation 
of clinical evidential base on efficiency and safety of medical products the manufacturing of which is planned within the framework of import 
phase-out policy. 

Our three policy options are mutually supportive. The combined realization of these policy options will allow organizing the production 
of domestic medical products in the field of traumatology and orthopaedics with the aim of import phase-out.

Import phase-out  of medical products in the field of traumatology and orthopaedics (prostheses, implants, various plates, etc.), of course, 
is an effective solution in terms of economics. However, to achieve this goal from the state, regulatory and economic support is needed. In turn, the 
manufacturer must also increase its own potential. 

We expect that after the stabilization of domestic production of medical products in traumatology orthopaedics and full-fledged import 
phase-out, problems associated with the export of these products may arise. We believe that a “vertical” strategy focused on the domestic market 
is most suitable for the development of domestic production of medical products.

Key words: traumatology and orthopaedics, medical products, import phase-out, Kazakhstan.


